ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ 
ՀՈՒԼԻՍԻ 19-Ի N 893-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
Անհրաժեշտությունը - «Հայաստանի Հանրապետության կառավարության 2018 թվականի հուլիսի 19-ի N 893-Լ որոշման մեջ փոփոխություն և լրացումներ կատարելու մասին ՀՀ կառավարության որոշման նախագծի ընդունումը պայմանավորված է հանրապետությունում ջերմատնային, սառնարանային կամ գյուղատնտեսական նշանակության պահեստային  տնտեսություն հիմնելու նպատակով տնտեսավարողների համար մատչելի և բարենպաստ պայմաններ ստեղծելու անհրաժեշտությամբ:
Ընթացիկ իրավիճակը և խնդիրները –	«Հայաստանի Հանրապետությունում ագրոպարենային ոլորտի սարքավորումների ֆինանսական վարձակալության` լիզինգի պետական աջակցության ծրագիրը» (այսուհետ՝ Ծրագիր) մեկնարկել է 2018 թվականի  հուլիս ամսից, որի հիմնական նպատակը` ագրոպարենային ոլորտի տնտեսավարողներին մատչելի պայմաններով, մասնավորապես՝ ֆինանսական վարձակալության մեխանիզմների կիրառմամբ սարքավորումների մատակարարումն է:
Ծրագրի մեկնարկից սկսած մինչև 2020 թվականի փետրվարի 29-ը թվով 118 լիզինգառուի տրամադրվել է 2805.4 մլն դրամ լիզինգի գումարով 417 միավոր սարքավորում։ Սուբսիդավորման գումարը կազմել է 75.4 մլն դրամ:  
Առկա է ամբողջական ջերմատուն և սառնարանային կամ գյուղատնտեսական նշանակության պահեստային  տնտեսություն հիմնելու համար մատչելի պայմաններ առաջադրելու խնդիր:
        Տվյալ բնագավառում իրականացվող քաղաքականությունը – ՀՀ կառավարության 2019 թվականի փետրվարի 8-ի N 65-Ա որոշմամբ հավանություն ստացած Հայաստանի Հանրապետության կառավարության ծրագրով սահմանվել է, որ Կառավարության գյուղատնտեսական քաղաքականության առանցքը լինելու է նաև գյուղատնտեսական ամբողջ արժեշղթայում ընդգրկված բոլոր սուբյեկտների` փոքր տնային տնտեսությունների, գյուղացիական կոոպերատիվների, վերամշակողների և արտահանողների եկամտաբերության բարձրացումը, ինչպես նաև Կառավարությունը խնդիր է դրել նոր տեխնոլոգիաների և գիտական հենքի վրա հիմնված մրցունակ և արդյունավետ գյուղատնտեսություն ստեղծելու ճանապարհին աջակցել ագրոպարենային համակարգի սարքավորումների, նոր տեխնոլոգիաների, ինչպես նաև սննդի անվտանգության համակարգերի ներդրմանը։
        Կարգավորման նպատակը և բնույթը – Սույն նախագծով առաջարկվում է ՀՀ կառավարության  2018 թվականի  հուլիսի 19-ի N 893-Լ որոշմամբ հաստատված Հայաստանի Հանրապետությունում ագրոպարենային ոլորտի սարքավորումների ֆինանսական վարձակալության` լիզինգի պետական աջակցության ծրագրի ընդգրկման շրջանակը լրացնել ամբողջական ջերմատնային, սառնարանային կամ գյուղատնտեսական նշանակության պահեստային տնտեսությունների հիմնման լիզինգային մեխանիզմների առաջադրմամբ՝ ջերմատնային, սառնարանային կամ գյուղատնտեսական նշանակության պահեստային տնտեսությունների կառուցումը և մոնտաժումը կապալառուի միջոցով՝ ՖԿ-ի, կապալառուի և շահառուի միջև կնքված եռակողմ պայմանագրի հիման վրա իրականացնելու դեպքում ամբողջական ջերմատնային, սառնարանային կամ գյուղատնտեսական նշանակության պահեստային տնտեսությունը (այդ թվում՝ հողամասը, որի վրա կառուցված է ջերմատունը և սառնարանային տնտեսությունը) դիտարկելով որպես լիզինգի առարկա (բացառությամբ այն դեպքի, երբ ջերմատունը կառուցվում է Հայաստանի Հանրապետության կառավարության 2019 թվականի նոյեմբերի 14-ի N 1612-Լ որոշմամբ հաստատված «Փոքր և միջին ջերմատնային տնտեսությունների ներդրման պետական աջակցության ծրագրի» շրջանակներում):
        Նախագծի մշակման գործընթացում ներգրավված ինստիտուտները և անձինք – Սույն նախագիծը մշակվել է Հայաստանի Հանրապետության էկոնոմիկայի նախարարության կողմից: 
Ակնկալվող արդյունքը– Սույն որոշման նախագծի ընդունման արդյունքում տնտեսավարողները հնարավորություն կունենան մատչելի պայմաններով՝ ֆինանսական վարձակալության լիզինգի մեխանիզմների առաջադրմամբ Հայաստանի Հանրապետությունում ագրոպարենային ոլորտի սարքավորումների ֆինանսական վարձակալության` լիզինգի պետական աջակցության ծրագրի շրջանակներում կառուցել ամբողջական ջերմատնային, սառնարանային կամ գյուղատնտեսական նշանակության պահեստային տնտեսություններ:

